
Annotatsiya: Ushbu maqolada raqamli iqtisodiyot sharoitida korxona barqarorligini mazmuni, imkoniyatlari va uni bosh-
qarishning o‘ziga xos xususiyatlari yoritilgan. Shuningdek, korxona barqarorligini samarali boshqarish yuzasidan taklif va 
tavsiyal keltirilgan.

Kalit sо‘zlar: Iqtisodiyot, raqamli iqtisodiyot, korxona, boshqarish, barqarorlik.

Abstract: This article describes the content, opportunities and specific features of enterprise stability in the context of the 
digital economy. Also, the author’s opinions and recommendations regarding the effective management of the stability of 
the enterprise are covered.

Key words: Economy, digital economy, enterprise, management, sustainability.

Аннотация: В данной статье описаны содержание, возможности и особенности устойчивости предприятия в усло-
виях цифровой экономики. Также освещены авторские мнения и рекомендации по эффективному управлению 
устойчивостью предприятия.

Ключевые слова: Экономика, цифровая экономика, предпринимательство, менеджмент, устойчивость. 

K I R I S H
Ma’lumki, raqamli iqtisodiyotga o‘tish va uni amalga oshirish zarurati iqtisodiyotning jahon bozorida raqo-

batbardoshligini oshirish istagi bilan bog‘liq. Raqamli texnologiyalarsiz iqtisodiyot dinamik va samarali rivojlana 
olmaydi. Shu bois, uning raqamli transformatsiyasi alohida ahamiyatga ega. Iqtisodiyotning raqamli transfor-
matsiyasi iqtisodiy tizimni o‘zgartirishning asosiy unsuridir. Bu borada mamlakatimizda raqamli iqtisodiyotni 
shakllantirish yuzasidan qator me’yoriy-huquqiy hujjatlar qabul qilingan. Xususan, O‘zbekiston Respublikasi 
Prezidentining 2023-yil 24-maydagi “Raqamli xizmatlar qamrovi va sifatini oshirish hamda soha, tarmoq va 
hududlarni raqamli transformatsiya qilish chora-tadbirlari to‘g‘risida”gi PQ-162-son qarori [1] qabul qilindi. Unga 
asosan, raqamli iqtisodiyot sharoitida raqamli texnologiyalarning iqtisodiyotning barcha jabhalariga kirib borishi 
ta’minlanadi. 

Natijada, korxonalar faoliyati va tuzilmasini tubdan o‘zgartirib, raqamli texnologiyalar va infratuzilmalarni 
yangi qo‘shilgan qiymat manbalari va iqtisodiy rivojlanishning yetakchi bo‘g‘inlariga aylantirmoqda. Iqtisodiyotni 
raqamli o‘zgartirish jarayoni miqdoriy o‘zgarishlarning sifatga o‘tishining yorqin namunasi sifatida qator yangi 
texnologiyalarni yaratish va ulardan samarali foydalanish imkonini beradi. Bu esa, korxona barqarorligini bosh-
qarishning samarali rivojlanishiga imkon beradi.

M A V Z U G A  O I D  A D A B I Y O T L A R  T A H L I L I
Raqamli iqtisodiyot sharoitida korxona barqarorligini boshqarish yuzasidan turli tadqiqotlar olib borilgan. 

Xususan, korxonani rivojlantirishning asosiy maqsadi iqtisodiy foydani oshirish bo‘lib, uning bozorda o‘zini mus-
tahkam o‘rnatishi va barqaror o‘sishga erishishi mumkin bo‘lgan poydevordir [2].

Raqamli iqtisodiy tizimlarda keng qo‘llaniladigan an’anaviy raqamli texnologiyalar sifatida katta ma’lumotlar 
texnologiyalari, bulutli texnologiyalar, neyron tarmoq texnologiyalari, sun’iy intellekt, qo‘shimcha va 3D ishlab 
chiqarish texnologiyalari, kiber-fizik tizimlar, internet, robototexnika, sensorlar majmui, deb talqin qilinadi [3]. 

Korxonani raqamlashtirish sharoitida boshqarish, birinchi navbatda, ishtirokchilar butun dunyo bo‘ylab 
yangi raqamli biznes jarayonlaridan foydalanish hamda katta hajmdagi ma’lumotlarni hisobga olgan holda 
yanada “aqlli” va operativ boshqaruv orqali ularning samaradorligini oshirish bilan izohlanadi [4].

Shuningdek, buyumlar interneti, robototexnika, blokcheyn texnologiyalari va virtual reallikka investitsi-
yalar ortib borayotgani ishlab chiqarishni sanoat jihatdan qayta qurish, transmilliy korxonalarni shakllantirishda 
asosiy rol o‘ynamoqda, bu esa jahon iqtisodiyotiga bevosita ta’sir ko‘rsatadi [5]. 

Zamonaviy iqtisodiyotda raqamli sektordagi kompaniyalar birinchi o‘ringa chiqadi va iqtisodiyotni raqamli 
resurs bilan ta’minlaydigan o‘sish nuqtalariga aylanishi ta’kidlanadi [6].

Kichik biznesni raqamlashtirish va ilg‘or axborot texnologiyalarini joriy etish, uni sifat jihatidan yangi 
bosqichga olib chiqishi asoslangan [7].

Shuningdek, raqamli iqtisodga xos bo‘lgan texnologik o‘zgarishlar ishlab chiqaruvchilar va xaridorlarning 
biznes uchun yangi bozor qoidalarini yaratishi mumkin, deb qaraladi [8].

Mazkur tadqiqotlar bevosita raqamli iqtisodiyot sharoitida korxona barqarorligini boshqarishga qaratilgan 
yondashuvlarni ifodalaydi.

T A D Q I Q O T  M E T O D O L O G I YA S I
Tadqiqotda korxona barqarorligini boshqarishni tadqiq qilishga qaratilgan tadqiqotning iqtisodiy tahlil,  

qiyo siy tahlil, monografik kuzatish, mantiqiy fikrlash, tizimli tahlil, algoritm va abstraklashtirish kabi usullaridan 
samarali foydalanilgan.

T A H L I L  V A  N A T I J A L A R
Innovatsion salohiyatni shakllantirish uchun korxonaning barqarorligini oshirish talab etiladi. Ammo, bu 

holat doimiy o‘zgaruvchan tashqi muhitda noaniqlik sharti bilan amalga oshiriladi. Barqarorlikni samarali amalga 
oshirish uchun korxona boshqaruv tizimining barcha darajalarini qamrab oluvchi zamonaviy va samarali bosh-
qaruv, shuningdek turli assortimentdagi o‘zgarishlar uchun ishlab chiqarilgan mahsulotlarga talabni monitoring 
qilish va prognozlash uchun zamonaviy marketing faoliyati talab qilinadi. Bu faoliyatga zamonaviy axborot 
texnologiyalari joriy etiladi. 

Korxonaning barqarorligini ta’minlash uchun alohida muammo - barqarorlikni buzish tendensiyalarini o‘z 
vaqtida aniqlashdir. Bundan tashqari, ushbu tendensiyalar qanchalik tez aniqlansa, korxona tegishli choralarni 
ko‘rish uchun ko‘proq vaqt talab etadi. Shu bois, barqarorlikni ta’minlash uchun korxonada uning holatini tahlil 
qilishning zamonaviy tizimi bo‘lishi kerak. Korxonaning raqamli transformatsiyasi sharoitida katta ma’lumotlar, 
sun’iy intellekt va boshqalar kabi zamonaviy axborot texnologiyalariga asoslangan qator yangi imkoniyatlar 
zarur bo‘ladi. Ushbu tizim korxona salohiyati va uning joriy faoliyatini tahlil qilish hamda barqarorlikni yo‘qo-
tishga olib keladigan o‘zgarishlarni bashorat qilishi kerak. Bunday tahlil tizimning noaniq va beqaror tashqi 
muhitda ishlashini ta’minlashda muhim sanaladi. Bularning barchasi ekzo- va endogen omillar ta’siri sharoitida 
korxonani barqaror ishlashi, rivojlanishi va raqamli transformatsiyasini boshqarish asoslarini ishlab chiqish 
bo‘yicha muammoni hal qilish hamda korxona sohalarini raqamli o‘zgartirishga imkon beradi. 

 Shu bilan birga, raqamli iqtisodiyot sharoitida korxona barqarorligini boshqarishda uning raqamli transfor-
matsiya afzalliklaridan samarali foydalanish lozim. Bu holatda buyumlar interneti, katta maʼlumotlar texnologi-
yalari, marketing tadqiqotlari uchun sunʼiy intellektdan foydalanish va boshqa imkoniyatlar namoyon bo‘ladi. 
Raqamli transformatsiyaning ushbu yo‘nalishlari boshqaruv samaradorligiga ijobiy ta’sir ko‘rsatadi. Bu esa 
korxona barqarorligini oshirishga imkon beradi. Bu holatda raqamli transformatsiya jarayonida korxona barqa-
rorligiga inson omilining ta’siri yanada murakkab va ko‘p qirrali jarayon bo‘lib hisoblanadi. Mazkur jarayon 
sharoitida ko‘p siklli barqarorlikni boshqarish konsepsiyasini ishlab chiqish talab etiladi. Bu esa, korxona bosh-
qaruviga tegishli quyidagi konseptual algoritmi xos bo‘ladi (1-rasm).

Ushbu 1-rasmga asosan, konseptual algoritm asosida korxonada barqaror boshqaruvni amalga oshirish 
strategiyasi ishlab chiqiladi. Biroq, korxonada raqamli transformatsiya sharoitida innovatsion rivojlanish strate-
giyasi turli resurslarni sarflashni talab qiladi. Shu bois, korxonani barqaror boshqarish uchun raqamli transfor-
matsiyaning yuqori texnologiyali mahsulotlarni ishlab chiqarish jarayonlariga ta’siri mavjud bo‘ladi. Raqamli 
transformatsiya ushbu jarayonlar samaradorligini tezlashtirish va yaxshilash potentsialiga ega bo‘lib, resurslar 
narxini barqarorlikka nisbatan ijobiy ta’sirini kamaytirishi mumkin.

Korxona faoliyatining barqarorligini ko‘p sxemali nazorat orqali ta'minlash 

Boshqaruvda ekzogen va endogen omillar va parametrlarini monitoring qilish 

Barqarorlikni nazorat qilishda tezkor boshqaruv harakatlari yoki strategik qarorlar 
majmuini shakllantirish 

Ekzogen va endogen omillar va parametrlarning noaniqligi sharoitida korxona 
barqarorligini saqlash mezonlarini aniqlash 

Kompleks tahlil quyi tizimining ekzogen va endogen omillar va parametrlarini 
nazorat qilish 

Konseptual harakatlar va boshqaruv tsiklini amalga oshirish 

O‘z-o‘zini o‘rganish rejimida sun’iy intellekt unsurlaridan foydalanish 

1-rasm. Korxonada barqaror boshqaruvni amalga oshirishning konseptual algoritmi

Umuman olganda, korxona faoliyatini barqaror boshqarish uchun raqamli iqtisodiyot texnologiyalarini 
ishlab chiqish global iqtisodiy tizim o‘zgarishiga ta’sir ko‘rsatadi. Xususan, tovarlar va xizmatlar ishlab chiqa-
rish, mehnat resurslaridan foydalanish, inson va moddiy kapitalga investitsiyalar oqimiga ta’sir qiladi. Bularning 
barchasi alohida tadbirkorlik subyektlaridan mamlakatlar va mintaqalargacha ishlab chiqarish samaradorligiga, 
mehnat unumdorligiga, raqobatbardoshlikka va iqtisodiy o‘sishga ta’sir qiladi.

Darhqiqat, raqamli iqtisodiyot sharoitida korxonani boshqarish barqarorligini oshirish uchun quyidagi usul-
lardan samarali foydalanish joiz, deb hisoblaymiz:

- kuchli moliyaviy asosni tashkil etish. Bu orqali korxonalar qarzni oqilona boshqarish va xarajatlarni tejash 
imkoniyatlarini faol izlash orqali o‘zlarining moliyaviy barqarorligini yanada kuchaytiradilar. Ushbu usul orqali 
moliyaviy salomatlikka ustuvor ahamiyat berish korxonalarga noaniqliklarni yengish imkonini beradi va barqaror 
uzoq muddatli o‘sish uchun zamin yaratadi.

- daromad oqimlarini diversifikatsiya qilish. Diversifikasiyalangan daromad oqimlari korxonalarga faqat 
bitta manbaga tayanib, xavflarni bartaraf etishga imkon beradi. Bu yana ularga o‘z xatarlarini tarqatish va 

biznes modelida barqarorlikni yaratishda yordam beradi. Bu orqali korxonalar qaramlikni, bozor tebranishlari 
yoki sohaga xos muammolar ta’sirini kamaytiradi. Diversifikatsiya o‘sish va innovatsiyalar uchun yangi eshik-
larni ochadi. Bu korxonalarga rivojlanayotgan tendentsiyalardan samarali foydalanish va ilgari foydalanilmagan 
bozorlarga kirish imkonini beradi.

- mijozlarga yo‘naltirilgan yondashuvga amal qilish. Mijozlarga yo‘naltirilgan yondashuvni biznes operatsi-
yalariga kiritish strategiya bo‘lib qaralmaydi. Bu bugungi raqobat sharoitida mijozni har bir qarorning markazida 
joylashtirish ularning ehtiyojlari va afzalliklarini tan olinishi va samarali hal etilishini ta’minlaydi. Ushbu yon-
dashuv mijozlarning fikr-mulohazalarini faol tinglash, tajribalarni moslashtirish va sifatli xizmat ko‘rsatishni o‘z 
ichiga oladi. 

- strategik hamkorlikni saqlab qolish. Strategik hamkorlik barqarorlikni yaxshilash va raqobat muhitida 
rivojlanishga intilayotgan korxonalar uchun zarurdir. Ushbu hamkorlik usuli resurslar, tajriba va imkoniyatlardan 
unumli foydalanishni ta’minlaydi. Bir-birini to‘ldiruvchi korxonalar bilan hamkorlik qilish ularga bir-birlarining 
kuchli tomonlarini ishga solish va zaif tomonlarini yumshatish imkonini beradi.

- moslashuvchan va tezkor bo‘lish. Zamonaviy biznesning moslashuvchanligi va tezkorligi korxonaning 
omon qolish uchun zarur bo‘ladi. Unga asosan, korxonalar doimiy ravishda o‘zgarib turadigan bozor sharoit-
lari, mijozlarning o‘zgaruvchan afzalliklari va tez texnologik taraqqiyotga javoban tezda harakat qilishga tayyor 
bo‘lishi kerak. Bunda innovatsiyalar, moslashuvchanlik va uzluksiz o‘rganishni rag‘batlantiradigan madaniyatni 
rivojlantirish muhim deb qaraladi.

X U L O S A  V A  T A K L I F L A R
Raqamli iqtisodiyot sharoitida korxona barqarorligini boshqarish ustuvor yo‘nalish bo‘lib qaraladi. Chunki 

barqaror tizim o‘zgaruvchan tashqi omillar ta’sirida o‘zining asosiy funksiyalari va ularning parametrlarini saqlab 
turishga qodir bo‘lgan tizimdir. Bu borada korxonada barqaror rivojlanish jarayoniga nisbatan zarur asosiy funk-
siya foyda olish bilan belgilanadi. 

Barqaror korxona tashqi muhitdagi noaniqlik va o‘zgaruvchanlik sharoitida o‘z mahsulotlari raqobatbar-
doshligini saqlab qolishi mumkin. Barqarorlik qisqa vaqt ichida raqobatbardoshlik mavjud bo‘lmagan sharoitda 
muvozanat holatini amalga oshirish uchun zaruriy shart bo‘lib xizmat qiladi. Bu borada korxona barqaror faoliyat 
yuritishi va rivojlanishi uchun barqarorlik salohiyatiga ega bo‘lishi lozim. Zamonaviy sharoitda uning faoliyatining 
barcha sohalarida raqamli transformatsiya amalga oshirishni talab qiladi. Shuningdek, innovatsion texnologi-
yalar va uskunalar bilan jihozlangan holatda korxona faoliyatini moslashuvchan o‘zgartirish lozim. Bu  ishlab 
chiqarishning tashkiliy va texnologik tuzilmasini xarajatlarsiz o‘zgartirish imkonini beradi. Natijada, zamonaviy 
ishlab chiqarish obyektini yaratish orqali korxonaning barqarorlik salohiyatini oshirishga xizmat qiladi. 

